
Hizlaria: Txomin Aurrekoetxea Iza

Mendebaldeko Sahararekiko Erakunde Solidarioen koordinatzailea Estatu Espainiarrean eta
 Euzko Alderdi Jeltzalearen kidea. 

Batzarburu jaun txit gorena, enbaxadore jaun-andreok, eskuorde jaun-andreok, Politika Berezi eta Deskolonizaziorako Nazio Batuen IV. Batzordearen Osoko Bilkura honetan batu zareten guztiok. Batzorde honek herrien askatasunaren eta herriok osatzen dituzten pertsonen duintasunaren bihotza eta funts nagusia izan behar luke. Tamalez, une honetan ez dugu IV. Batzorde honetan halako girorik hautematen. 

Ziur nago hemen bildurik gauden jaun-andreotako askok pentsatuko edo esango duzuena: “Tira, badatoz betikoak betiko kontuen gainean hitz egitera”. Izan ere, betikoaz mintzatzera etorri natzaizue, betiko kontuez hausnar eragitera eta zuoi esatera IV. Batzorde honek oraindik ez duela bete berari dagokion zeregina, hau da, oraindik Afrikako kontinentean deskolonizatu gabe dagoen azken kolonia deskolonizatzea.

Badakit, jakin, milaka aldiz adierazi dudana hemen, zuon aurrean, eta nonahi ere, nazioarteko hainbat eta hainbat forotan eta zenbait aldiz, Afrikako ipar ekialdean badela herri bat, militarrek inbaditua, kolonizatua eta martirizatua dagoena. Inguruabar horiek guztiak gorabehera, herri baketsua da, bere askatasuna erdiesteko bake-bideak soil-soilik erabiltzeko asmoa duena, hots, hitzaren bidea baliatu nahi duena. Nazioarteko zuzenbideak eta NBEren ebazpenek bide horiek babesten dituzte deskolonizazioa burutze aldera, eta, hain zuzen ere, ondokoa da horretarako bidea: autodeterminazio eta independentziarako erreferenduma egitea. 

Ziur aski, baldin eta nire hitzak entzuten badituzue behintzat, berba hauek behin eta berriro entzunak dituzuela esango duzue; baina zinez diotsuet hamaika aldiz entzun beharko dituzuela oraindik aurrera ere, harik eta Marokoko erresumari nazioarteko legeria betearazi arte, hots, Marokok Fronte Polisarioarekin 1991n eta 1997. urtean sinatu zituen akordioak bete arte; izan ere, akordio horiek, Houstongo akordio deritzenak, Batzorde honen onespenarekin sinatu ziren, bai eta NBEren Segurtasun Kontseiluaren eta Nazioarteko Komunitate osoaren oniritziarekin ere.

Egoera hau, zalantzarik gabe, zeharo korapilatsua da, eta egoera horren aurrean entzuten ari gara, geroz eta ozenago gainera, bidegabekeriaren indarra mehatxuka hasten denean zeharo alferrekoa dela hitz egitea. Eta hauxe da, izan ere, egungo kasua. Ba ez, jaun-andreok. Espainiako Estatuko erakunde guztien (Parlamentuak, Gorteak, Biltzarrak, Batzarrak, Aldundiak, Udalak eta abar) ordezkari dihardudan honek argi eta garbi diotsuet gure tresna HITZA dela eta hartan sinesten dugula, Marokoren burugabekeriaren aurrean. 

Baina, zer dela eta jarraituko dut hitz egiten baldin Mendebaldeko Saharari buruz esan daitekeen guztia mila aldiz esan eta entzun baduzue?

Zer dela eta hitz egin Marokok Mendebaldeko Sahara inbaditu izanaren gainean? Arrazoi bakarra dago horretarako: nik neuk eta ordezkatzen ditudan guztiok hitzarenganako uste osoa dugulako. Gogora ezazue, jaun-andreok, nola 1975. urtean, Espainiak, Marokok eta Mauritaniak legez kontrako hitzarmen dohakabe traidorea sinatu zuten Madrilen, eta nola, urte horretan bertan, Marokoko tropek mendebaldeko Sahara inbaditu zuten, nazioarteko zuzenbidearen aurka eta NBEren doktrinaren eta ebazpenen aurka, Saharako biztanleria babesgabea tiroka hartuz eta lurralde hartan mugitzen zen oro fosforo zuriz eta napalmez bonbardatuz. Une hartan abiarazi zen gaur egun ere irauten duen izu, hondamendi eta heriotza garaia. 

Zertarako hitz egingo dizuet Mendebaldeko Saharako herriak herri gisa irauteko eta askatasuna behin betiko erdiesteko duen borondate sendoaz, baldin horretaz dena esanda badago eta zuok, jaun-andreok, mila aldiz entzun izan baduzue?

Argi eta garbi dago erantzuna. Nik ordezkatzen ditudan erakundeek eta Fronte Polisarioak, egun ere, hitzarenganako uste osoa dugulako. Har ezazue kontuan Saharako Herria ez dagoela prest inbaditzaile marokoarraren eta NBEren geldotasunaren aurrean belauniko jarraitzeko. Nazio Batuen Erakundeak eskura dituen baliabide guztiak abiarazi behar ditu, Mendebaldeko Sahararen arazoa beroni dagokion NBEren gutunaren kapituluan kokatuz, hau da, VII. kapituluan (ebazpen-kapitulua), egungo egoera, gomendiozkoa den VII. kapituluari dagokiona, gainditze aldera.  

Nekaldia eta sufrikarioa nagusi diren 32 urte igaro dira, eta hala ere, sahararrak sendo eta, aldi berean, lasai diraute, askatasun egarria asetze aldera geroz eta herri batuagoa eratuz.

Ondoko galdera hau egiten diot nire buruari: Zertarako segituko dut Mendebaldeko Sahararen deskolonizazioaren gainean berbetan dena esanda badago eta, badirudienez, autonomiarik ez duen Mendebaldeko Saharako lurralde horretarako indarkeriaren zentzugabekeria onartzen badugu? 

Hitz egiten jarraitzen dut, guk geuk HITZARENGANAKO uste osoa dugulako. Guk geuk herri guztien ASKATASUNARENGANAKO uste osoa dugulako.

Eskuetan dut egoitza honen sarreran jaso dudan triptikoa. Nazio Batuen egoitza denon etxea da, bai eta sahararrena ere. Honakoa da azalean dagoen izenburua: "Nazio Batuak eta deskolonizazioa. Galderak eta erantzunak". Lehenengo galdera: zer da deskolonizazioa? Eta idazkian ematen den erantzuna zehatza eta eztabaidaezina da. Galderari erantzunez esaten da 1945. urtean Nazio Batuen gutunak "herrien eskubideen berdintasun eta burujabetasun abiaburuarenganako begirunea" aldarrikatu zuela –eta egun ere komatxo artean ezarrita dago–; idazkian, aurrerago, burujabetasun kontzeptua azaltzen da, eta hitzez hitz esaten da ezen "kolonia bateko edo menpeko lurralde bateko herriak bere aberriaren etorkizuneko estatusa erabakitzean” datzala burujabetza. Denok dakigu, jaun-andreok, Mendebaldeko Sahararen arazoa arazo latza dena eta hango egoera penagarria dena. Kontua ez da akordioak sinatzea edo ez sinatzea; izan ere, akordiorik ere izan da, baina inbaditzaileak ez ditu akordiook sekula bete, halako moldez non, behin eta berriro, indarkeriaren burugabekeriak menpean hartu baititu hitza eta akordioa. 

Sahararen arazoa, argi eta garbi esanda, deskolonizazio arazoa da, beste barik, eta horrek, halabeharrez, autodeterminazio eta independentziarako erreferenduma egitea ekarri behar du.   

Zertarako hitz egingo dizuet Mendebaldeko Sahararen marokoartasunik ezaz, baldin horretaz dena esanda badago eta zuok, jaun-andreok, mila aldiz entzun izan baduzue? Hitz egiten jarraitzen dugu, hitzarengan uste osoa dugulako eta indarraren burugabekeriaren gainetik dagoela sendoki uste dugulako. Hemendik aurrera hartu beharko dituzuen erabakietan eduki ezazue gogoan 1975. urtean Hagako Nazioarteko Auzitegiak esku hartu behar izan zuela arazo honetan, eta hark, urriaren 16an eman zuen irizpenean, irmoki eta argi eta garbi adierazi zuen ez dagoela inolako lurralde-subiranotasunezko loturarik Mendebaldeko Sahararen eta Marokoko erresumaren artean. Berebat, irizpen horretan esan zuen Mendebaldeko Sahararen kasuan NBEren 1960ko abenduaren 14ko 1514. ebazpena aplikatu behar zela. Hain zuzen ere, ebazpen horretan beren beregi aipatzen da herrialde eta lurralde kolonialen independentzia. Jaun-andreok, Nazioarteko Komunitateak horrela ulertu du Hagako nazioarteko Auzitegiaren irizpena; izan ere, gaur egun herrialde batek berak ere ez du aintzatetsi Mendebaldeko Sahararen marokoartasuna, eta, aitzitik, 80 estatuk baino gehiagok aintzatetsi dute, ofizialtasun osoz, Saharako Errepublika Arabiar Demokratikoa. 

Zertarako hitz egingo dut Aljeriako Tindouf-eko hamadan bizi diren sahararren egoera larriaz, 1975. urteko marokoarren inbasioak eraginiko sarraskitik ihes egitea lortu zuten iheslarion egoera lazgarri horren berri milaka aldiz jakin duzue eta?

Baina, bai, berba egingo dut, hasieran esan dudanez, guk geuk, bai ordezkatzen ditudan erakundeak eta bai Fronte Polisarioak ere hitzarenganako uste osoa dugulako, elkarrizketan sinesten dugulako, hitzaren bidez gure anaia sahararron askatasuna denok batera lor dezakegula zinez uste dugulako. Milaka pertsonak sahararren kausarekiko elkartasuna adierazi dugu, eta errefuxiatu sahararren Tindouf-eko kanpamenduetan izan gara eta aurrerantzean ere izango gara. Bisitariak jasotzen duen lehenengo sentipena eskandaluari doakiona da, eskandalizatzeko modukoa baita nola eduki ditzakeen Nazioarteko Komunitateak egoera horretan arazo krudel eta bidegabe honen biktima zibilok. Errefuxiatuentzako nazio batuen goi-komisariok baten baino gehiagotan salatu du egoera hori Nazioarteko Komunitatearen aurrean, egoera anker hori amaitzeko irtenbideak eman ditzan. Zulo horretan 32 urte egin ondoren, errefuxiatuen ehuneko ehunek ez daukate bermaturik ez edateko ura ez eta bizitzeko aski den elikagairik. 

Egiatan, Fronte Polisarioaren beraren, Aljeriako Gobernuaren eta herri lagun askoren ahaleginik ezean, Saharako Herriaren genozidioa gauzaturik egongo zen egun. Esan beharrekoa da, baita, bai Munduko Elikadura Egitarauak (MEE), bai laguntza humanitarioan jarduten duten hainbat eta hainbat erakundek Fronte Polisarioaren lana goraipatu dutela, laguntza humanitarioen kudeaketaren eraginkortasunari eta gardentasunari dagokienez, batez ere emakume sahararraren esku-hartze eragingarriari esker. 

Berriz ere, honako galdera hau egiten diot neure buruari: Zertarako hitz egingo dizuet, jaun-andreok, emakume sahararrek beren eskubideen eta beren herriaren askatasunaren alde daramaten borrokaz, milaka eta milaka aldiz entzun duzue kontu hori eta? 

Berbetan jarraitzen dut, guk hitzarenganako uste osoa dugulako, eta emakume sahararraren erresistentzia harroan sinesten dugulako. Emakume sahararra herri sahararraren erresistentziaren muina da, haren funtsa, gizon sahararrarekiko sintonia betean. Munduko emakume guztientzako jarraibidea da, haren ausardiari, eroapenari, lehiari eta inguruabarrik latzenei eta aldaketarik gogorrenei aurre egiteko gaitasunari dagokienez, eta hala aitortu du duela gutxi Mohamed Abdelaziz presidenteak.

Ondoko galdera egiten diot neure buruari: Zertarako hitz egingo dut IV. Batzordearen Osoko Bilkura honetan Marokoko monarkia autarkiko eta diktatorialak lurralde okupatuetan sahararrekiko eragiten duen etengabeko errepresio gordinaz, jaun-andreok,  hainbat eta hainbat aldiz entzun duzue gai hori eta? Berbetan jarraitzen dut, Mendebaldeko Sahararen arazoa konpontzeko konfiantza osoa dugulako, beti ere hitza erabiliz. Ez dugu inolako zalantzarik. Erresistentziako kide sahararrek 2005ean lurralde okupatuetan piztu zuten argiak, gaur ez bada bihar, askatasunaren argi dirdiratsua islatuko du. 

Erresistentziako kide saharar guztiek, bai lurralde okupatuetan daudenek, bai Tindouf-eko errefuxiatu-kanpamendukoek eta bai diasporakoek ere, har bezate gure besarkadarik zintzoena eta gure eskerrik handiena; izan ere, badakigu, eta ongi jakin ere, beren herriaren askatasunaren alde ari direna lanean, eta, horrela, oraindik aukera eder hori gozatu ez duten herri guztien askatasunera eroango gaituen bidea urratzen dihardutena.

IV. Batzordearen Osoko Bilkura honetan gure gaitzespenik gogor eta irmoena adierazi nahi dugu, Marokok lurralde okupatuetan sahararren aurka gauzatzen ari den zapalkuntza, errepresio eta jazarpen politika salatzeko. Halaber, giza eskubideen arloko ekintzaileekiko zirikatzeak, torturak, bermerik gabeko epaiketak, espetxeratze krudelak eta abar ere salatu nahi ditugu. Ziur aski ezagutuko duzue, jaun-andreok, Giza Eskubideen aldeko Nazio Batuen Mendebaldeko Sahararako goi-komisarioak egin berri duen txostena, zeinetan sahararren oinarri-oinarrizko giza eskubideen urratze latz hori zehatz-mehatz azaltzen baita.

Saharako Herriak askatasuna erdietsi nahi eta behar du, askatasuna erdiestea merezi du, burugabekeriaren indarraren mehatxuaren gainetik hitza soilik baliatuz. Askatasunaren enbaxadore zareten  jaun-andre guztionganako errespetu eta begirune osoz, baina, aldi berean, sendotasun eta irmotasun osoz, nire izenean eta Espainiako Estatuko erakundeen koordinatzaile legez, Mendebaldeko Sahararen arazoan aitzindari izan daitezela eskatzen, galdegiten eta exijitzen diegu Mendebaldeko Sahararen adiskide deritzen estatuei, eta bereziki, Espainiari, zeren, nahi ez badu ere, Mendebaldeko Sahararen potentzia administratzaile izaten segitzen baitu, eta gauza bera eskatzen diegu Frantziari eta Estatu Batuei ere. Horrela, Saharan bakerik ez dela eta borroka armatuari berriro ekiteko arriskua dagoela kontuan hartuz, Segurtasun Kontseiluak gomendioen VI. kapitulutik VII. kapitulura igarotzeko prozesuari ekin behar dio, eta bere esku dauden baliabide guztiak –bitarteko politikoak, ekonomikoak eta orotarikoak– abiarazi behar ditu, Marokoko monarkiak nazioarteko zuzenbidea bete dezan. Orobat, Osoko Bilkura honek ondokoa ere exijitzen dio Espainiako gobernuari eta José Luis Rodríguez Zapatero presidenteari berari: goitik behera alda dezala bere jarrera anbiguoa eta defenda dezala Nazioarteko Zuzenbidea, inolako trabarik gabe, hau da, autodeterminazio eta independentziarako erreferenduma egitea, zeren eta horren bidez behin betiko jadetsiko bailitzateke Mendebaldeko Saharako espainiar kolonia deskolonizatzea. 

Sukran, Eskerrik asko 

PAGE  
3

